
UTOUPOLE KATIKA UCHESHI: KIFANI CHA KAULI ZILIZO 
KWENYE VIBANDIKO VYA MATATU 

PATRICK IRIBEMWANGI & NICHOLUS MAKANJI 

Ni muhimu kwa wasafiri wanaotumia usafiri wa umma kuelewa lugha inayotumika. Huenda wengine 
wakaelewa kwa urahisi hasa wanaotumia na kuelewa Kiswahili. Ili kutambua sifa katika mawasiliano 
tunaweza kutathmini njia mojawapo ya mawasiliano ambayo ni vibandiko vilivyo garini. Utafiti huu 
ulilenga kutambua lugha inayotumiwa na kubainisha ucheshi uliopo kwenye lugha ya vibandiko hivyo. 
Aidha, ulilenga kuonyesha kama ucheshi huo una athari ipi kwa watumizi, kama ni chanya au hasi. Data 
katika utafiti huu ilikusanywa kupitia kwa mbinu ya utazamaji makini. Data hiyo ilichanganuliwa na 
kuwasilishwa kupitia mbinu ya ufafanuzi. Ili kufanikisha malengo, nadharia ya utoupole ilitumika katika 
kuichanganua data iliyokusanywa kutoka kwa vibandiko. Matokeo ya utafiti yana umuhimu katika 
kujaza pengo kuhusu sifa mahususi zinazoibainisha lugha kwenye vibandiko katika vyombo vya usafiri 
wa umma. Matokeo hayo yatawafaa wahudumu wa usafiri huo kuboresha huduma zao kupitia vibandiko 
na kuepuka jumbe kwenye vibandiko zinazoweza kuwakwaza abiria na wateja wao. 

1. Utangulizi 

Matatu ni aina ya usafiri wa umma utumiwao nchini Kenya. Usafiri huu hasa unajumuisha magari 
madogo yabebayo abiria kati ya kumi na wanne na arobaini. Ni magari madogo kuliko basi na 
huweza kwenda masafa ya mbali au ya karibu kama mitaa ya miji. Mbali na dereva, magari haya 
huwa na utingo ambaye huchukua nauli kutoka kwa abiria. Ucheshi ni hali ya kuleta uchangamfu 
au furaha kwa watu; ni hali ya kufurahisha au kuchangamsha ama katika maandishi au katika 
mazungumzo. Utafiti kuhusu nchi zilizo na furaha zaidi ulimwenguni wa hivi majuzi uliorodhesha 
nchi ya Kenya katika nafasi ya juu kidogo ikilinganishwa na nchi nyingine za kanda ya Afrika 
Mashariki (Helliwell & al. 2024: 25). Makala haya yana uchukulizi kuwa huenda matarajio ya 
mbeleni yalikuwa msingi mkubwa wa uorodheshwaji huu. Hata hivyo, huenda pia ilitathminiwa 
namna Wakenya wanavyoyachukulia mambo kwa ucheshi ikiwemo namna Wakenya 
wanavyoandika sehemu mbalimbali kama vile kwenye mitandao kwa ucheshi. Isitoshe, kuna 
magari ya usafirishaji wa umma yenye kauli mbalimbali zenye ucheshi kwenye vibandiko. Nchini 
Kenya, hata mambo ya kuchukiza au kutia hofu hutiwa ucheshi kwenye vyombo mbalimbali vya 
usambazaji wa habari. 

 Makala haya yalilenga kutathmini jumbe katika vibandiko vilivyo kwenye magari ya umma ya 
usafirishaji wa abiria (kuanzia sasa matatu) ili kuchunguza ikiwa katika ucheshi ulio kwenye 
vibandiko hivyo kuna mengine zaidi ya ucheshi huo. Uchukulizi ulikuwa kwamba ziada hiyo 
yaweza ikajumuisha utoupole kwa baadhi ya watumizi wa matatu. 

1.1. Dhana za ucheshi, upole na utoupole  

Suala la upole na utoupole (kama linavyoelezwa na Brown & Levinson 1987 kutoka kwa nadharia 
ya uso ya Goffman 1967) ni suala lililozua utata, linalozua utata na litakalozua utata hata mbeleni 
(rej. Watts 2003). Utata huu unatokana na ukweli kuwa upole au hata utoupole ni hali inayotegemea 
muktadha, tamaduni husika au hata wakati husika. Yaliyoonekana kama upole jana huenda yakawa 
utoupole leo na yanayoonekana kama utoupole leo yakawa upole kesho. Katika utafiti wetu, mfano 
mwafaka wa hali hii tuliouona ni maneno yaliyotumika hapo awali kumtaja abiria wa kike. Wakati 
huo, yalionekana kama maneno ya heshima yaliyolenga kumvutia kuabiria matatu fulani lakini 
kwa sasa yamegeuka kuwa maneno na majina yasiyopendelewa kabisa na ambayo huonekana kama 
utoupole unaoweza kusababisha ugomvi. Maneno kama vile mama, aunty (shangazi), mami 
(mama) yalitumika miaka ya hapo awali kumrejelea abiria kwa njia ya heshima. Majina hayo kama 
vile mami na aunty yalipendelewa na wanawake wengi walioyaona kuwa majina ya kuwapa 
heshima. Hata hivyo, kwa sasa, kumrejelea abiria kwa majina haya huenda kukamkwaza na hata 
kumuudhi kiasi cha kujibu kwa matusi au kutoabiri gari hilo kabisa kwa kuona kuwa 
amedharauliwa na ‘kuzeeshwa’ kwa kuitwa mami (mama) au aunty (shangazi). 

 Mfano huu unasisitiza umuhimu wa uzingatiaji wa wakati ambao ucheshi hutolewa na wakati 
kama kigezo cha kutathmini upole au utoupole. Jamii inapobadilika nayo mambo 
yanayowachekesha au kuwafurahisha huzidi kubadilika. Kama wachekeshaji wanavyofanya utafiti 
wao ili kuhakikisha ‘wanakwenda na wakati’ katika kuburudisha hadhira kwa ucheshi, 
kunadhihirika umuhimu wa wahudumu wa matatu pia kufanya utafiti wao na kuzidi kuvibadilisha 
vibandiko vyao kulingana na ujumbe wa wakati uliopo unaoweza kuonekana kama ucheshi lakini 
ulio na upole kwa wasomaji wa jumbe za vibandiko hivyo. 

 Ucheshi na upole vinaweza kulinganishwa na mtoto mdogo. Anapokuwa mdogo hupenda sana 
vitu fulani vinavyomfurahisha kama vile pipi na vingine. Anapozidi kukua hupenda sana kucheza 
na wenzake na labda kula vyakula fulani na hata akipewa vitu vile vya awali huvitupa. Anapokuwa 
mkubwa anajitambua na hivyo kuepuka hata kucheza na marafiki wengine na kuwapendelea 
wengine, kupenda mazungumzo fulani na kutopenda mengine, kupenda michezo fulani na 
kutoipenda mingine. Vivyo hivyo, ucheshi na upole vina sifa hii ya ukuaji. Hivyo, tamko moja 
linaweza kuwachekesha watu zaidi leo na likaonekana kama upole kabisa lakini baadaye likawa 
halina ucheshi wowote, linaudhi na lina utoupole. Ama tamko hilo likawa na ucheshi na upole kwa 
kundi fulani lakini likajitokeza kama utoupole kwa lingine. 

 Mills (2003) analisisitiza swala la uelewa na uchukuliaji wa jamii kuhusu ufasiri wa utoupole. 
Anasema kuwa jamii na tamaduni husika ni vigezo muhimu katika kufasiri ikiwa tamko lina 
utoupole. Kwa mujibu wa Sarah Mills, utoupole unaweza kueleweka na kuchanganuliwa tu katika 

lugha kimatumizi ikiwa kutakuwa na uzingatiaji wa uelewa wa kikundi au jamii wa matamshi hayo 
na pia uzingatiaji wa mikakati ya kimawasiliano ya wakati mwingi ya wahusika. 

 Dhana hii ya uzingatiaji wa mikakati ya kimawasiliano ya wahusika (ambao ni msemaji na 
msemewa) inazungumziwa pia na Culpeper (2005) na Bousfield (2008). Kwa mujibu wa 
wataalamu hawa wawili, dhana ya ukusudiaji ni bia kiukubalifu. Dhana ya ukusudiaji inakubalika 
na wote walio katika mjadala wa utoupole. Utoupole unaweza kufikiwa au kubainishwa tu ikiwa 
mtoaji wa tamko ana kusudi la kujieleza kwa utoupole na hivyo kuonyesha utoupole kwa hadhira 
lengwa. Ili kuukuza mjadala huu, Culpeper (2005) anabainisha vipengele viwili anavyoamini kuwa 
huenda vikawa vigezo tosha vya ubainishaji wa utoupole katika tamko. Vipengee hivi anasema ni 
ukusudiaji na mtazamo/mielekeo ya msikilizaji.1 

 Kimsingi, upole au hata utoupole unahitaji kuwa na sifa ya kumlenga msemewa. Inaeleweka 
vyema kuwa kuna upole au utoupole ikiwa kuna ukusudiaji wa utoaji wa tamko kwa lengo la 
kumkwaza au kumuonyesha upole msemewa (Culpeper 2005, Bousfield 2008). Kutokana na 
mawazo ya waanzilishi hawa wa mjadala kuhusu upole na utoupole, tunapata mwongozo na nguvu 
zaidi za kutathmini utoupole unaojitokeza katika matatu. Kazi hii inalenga kutathmini na 
kuonyesha ulengaji wa moja kwa moja wa kauli mbalimbali kwa abiria katika matatu. 

1.2. Mapitio kuhusu matatu 

Zipo kazi chache tulizozipata kuhusu lugha ya matatu au utafiti unaohusisha matatu. Utafiti wa Kihara 
(2006) kuhusu uchambuzi wa matini katika matumizi ya lugha katika matatu unaifafanua lugha ya 
matatu. Utafiti huu unatueleza sifa mbalimbali za lugha ya matatu kwa ujumla. Haya yalifanywa kwa 
kuchanganua sifa zinazobainisha sajili ya matatu, kubainisha athari za maana na kuchunguza msimbo 
wa maana. Utafiti wa Kihara unaishia kuhitimisha kuwa lugha inayotumiwa katika matatu huwa na 
athari kwa wahudumu na abiria kimawazo na kihisia. Makala haya yanaliendeleza suala hili kwa 
kuitathmini athari inayoweza kuwa ya kihisia na kimawazo; athari inayoletwa na upole au utoupole 
katika kauli kwenye matatu. 

 Utafiti wa Mbugua (2003) unajadili namna matatu zinavyoweza kutumika katika siasa za utambulisho. 
Mbugua anaeleza kuwa vitu mbalimbali vinavyopatikana kwenye matatu vikiwemo abiria, dereva, utingo, 
vibandiko, muziki, picha na kadhalika  vinaunda utamaduni wa matatu. Utafiti huu wa sasa unaendelea 
kukieleza zaidi kipengee cha vibandiko kwenye matatu kama sehemu ya utamaduni wa matatu.  

 Kazi ya Lisanza & Mietzner (2018) kuhusu kauli zipatikanazo kwenye Tuk-Tuk katika miji ya 
Pwani unabainisha kuwa kuna kauli nyingi kwenye TukTuk zinazoweza kugawika katika makundi ya 
zile za kidini, za kibinafsi, za nguvu zinazowekwa kwenye kazi yenyewe na zile zenye habari fulani 
                                                 
1 Vitajadiliwa baadaye kwenye makala haya. 

mahusiano ya kikazi. Uchanganuzi wa sasa wa kauli zipatikanazo kwenye vibandiko katika matatu 
unaongeza maarifa na uelewa mpana zaidi wa yaliyomo kwenye vibandiko katika vyombo tofauti vya 
usafiri. 

1.3. Sampuli  

Makala haya kimsingi, yanatathmini ucheshi unaojitokeza katika jumbe kwenye vibandiko katika 
matatu. Makala yanaongozwa na Nadharia ya Utoupole. Katika kufanya utafiti wa makala haya, 
kulikuwa na chukulizi tatu, kwanza, kwamba jumbe katika vibandiko kwenye matatu zina ucheshi, 
pili kwamba jumbe hizo zinaashiria utoupole na tatu kwamba kauli katika vibandiko hivyo ni 
muhimu katika mawasiliano. Utafiti umefanywa kwenye matatu zinazowabeba abiria Nairobi na 
zinazopita Barabara ya Jogoo ambazo zina vibandiko vingi. Ili kupata matokeo ya kitakwimu, 
jumla ya sampuli ya watoa taarifa mia moja walihojiwa: vijana (miaka 18 hadi 35) hamsini na 
wazee (35 kuendelea) hamsini. Kati ya watoa taarifa hawa ni wahudumu wa matatu (dereva na 
kondakta) na vilevile abiria wa kike na wa kiume. 

2. Nadharia ya utoupole 
Nadharia ya Utoupole imeibuliwa kutokana na misingi mbalimbali ya mawazo ya wataalamu. 
Nadharia hii ina misingi yake katika nadharia ya upole (Brown & Levinson 1987) kwa kuwa ni 
kutokana na upole ndipo palipotambulika kuwa pia inawezekana kukawa na mtu anayezungumza 
kwa utoupole. Goffman (1967) anaeleza kuwa binadamu ana uso wa faragha na uso hadharani. Uso 
wa faragha ni ule uso anaokuwa nao binadamu akiwa faraghani na uso hadharani ni uso anaopenda 
kuonekana nao na sifa fulani anazopenda kuwa nazo mtu anapokuwa mbele ya watu. Mwelekeo 
huu unajenga nadharia ya uso. Mwanadamu ana nyuso mbili; uso chanya na uso hasi. Uso chanya 
ukiwa na maana kuwa binadamu anapenda kutambuliwa, kuhusishwa, kuheshimiwa, kusifiwa na 
mambo yote mazuri upande wake. Uso hasi ukiwa na maana kuwa binadamu hataki kusumbuliwa, 
kushauriwa, kuelekezwa, kutumiwa au hata kuagizwa. Watu wanapotagusana na kuwasiliana, 
inakuwa vyema kuzingatia nyuso hizi mbili. Lakini kwa sababu wanadamu wanajipata mara nyingi 
wakiwa na mazoea ya kutaka kushauri, kubeza, kuelekeza, kukashifu na kadhalika inawabidi hivyo 
basi kubuni mikakati ya kufanikisha mazungumzo huku nyuso zote mbili za kila mhusika 
zikilindwa dhidi ya kudhuriwa. Mikakati hii ndiyo inayojulikana kama mikakati ya upole. Nayo 
mikakati inayodhuru uso ndiyo inayojulikana kama mikakati ya utoupole. 

 Culpeper (1996) ameijadili kwa kina nadharia ya utoupole. Kwa mujibu wa Culpeper, lugha 
huweza kutumiwa kwa namna ya upole na kuonyesha upole. Hata hivyo, lugha pia inaweza 
kutumiwa kukwaza. Anasema kuwa, licha ya mazungumzo kusemekana kuwa na upole zaidi katika 
lengo la kutoukwaza uso wa msikilizaji, mazungumzo vilevile huwa na utoupole, yaani lugha 
inaweza kutumiwa kumuudhi mtu kwa makusudi. Upole una mikakati yake mahsusi na vilevile 

utoupole una mikakati yake mahsusi. Mikakati ya utoupole ni ile inayolenga kutomuonyesha upole 
wowote msemewa wa tamko husika. Ni mkakati wa kudhuru uso wa msemewa. Culpeper 
anafafanua kuwa utoupole ni sharti ulengwe moja kwa moja na msemaji na umfikie mlengwa. 

 Anaendelea kueleza kuwa utoupole hurejelea tabia yoyote ile ambayo inaukwaza uso. Utoupole 
ni mikakati ya kushambulia uso na kwa hivyo kusababisha kutoelewana au kuvunja mahusiano 
mema. Ni mikakati ya kimawasiliano inayolenga kuukwaza uso na hivyo kusababisha mtafaruku 
na mgogoro (Bousfield 2008). Utoupole hulenga ushambulizi wa maksudi wa uso kwa kutumia 
vitendo usemi vinavyotishia uso. Utoupole huhusisha uwasilishaji wa kimakusudi wa vitendo vya 
kiusemi ambavyo vinahatarisha uso na ambavyo vinawasilishwa kwa malengo fulani. 

2.1. Mikakati ya utoupole 

Kuna mikakati ipatayo mitano ya utoupole ambayo inajumuisha ile chanya na hasi (Culpeper 
1996). Mikakati hiyo ni:      

 Mkakati hasi wa utoupole hutumiwa kwa lengo la kudhuru uso hasi wa mlengwa. Huhusisha 
kuingilia faragha ya mlengwa kwa mfano kumrejelea mlengwa kwa namna hasi au hata kutumia 
maneno ya kumkebehi. Msemaji anamwingilia mlengwa kwa kumsengenya, kumshauri au hata 
kumshtumu. 

 Mkakati chanya wa utoupole nao hutumiwa kwa lengo la kudhuru mahitaji ya uso chanya wa 
mlengwa hasa matamanio ya uso chanya wa msikilizaji ya kutaka kukubalika katika jamii. Huhusu 
msemaji kumbeza, kumpuuza au kumdharau mlengwa na hata kutumia maneno ya miiko kwenye 
mazungumzo. Msemaji analenga kumbagua mlengwa kwa mfano kumwita kwa majina mabaya, 
majina ya kushusha hadhi au kumhusisha na kundi lisilo zuri. 

 Katika mkakati wa ndani ya rekodi wa utoupole, kauli ya msemaji huwa dhahiri yenye maneno 
machache lakini yenye habari nyingi na nzito. Mkakati huu unahusu kutumia lugha waziwazi na 
kusema mambo moja kwa moja jinsi yalivyo. 

 Mkakati wa dhihaka humfanya msemaji kuonekana kuwa mpole kwa mlengwa ilhali katika hali halisi 
hajakusudia kuonyesha upole wowote kwa mlengwa. Ni matumizi ya utoupole ambao umefichwa. 

 Mkakati wa kuzuia upole hutumiwa kwa kutoa matarajio kinyume na uzuri au upole uliotolewa 
na mlengwa. Kwa mfano mkakati huu unaweza kuhusisha kunyamaza kimya wakati upole 
unatarajiwa, kwa mfano kusema ‘ahsante’ kunatarajiwa lakini badala yake mhusika ananyamaza 
tu na hivyo anadhihirisha utoupole kwa mlengwa. Hali hii pia hujitokeza pale mtu anaambiwa 
mambo mazuri lakini hayapokei kwa uzuri. 

2.2. Vigezo vya ukadiriaji wa utoupole 

Makala haya yanajikita katika kategoria za utoupole kama zinavyojitokeza katika Culpeper (2011) 
na katika mwongozo wa Bousfield (2008) wa uchanganuzi wa utoupole katika kiwango cha matini. 
Vigezo walivyotoa vya kuchanganua utoupole vinatumika katika makala haya kutambua na 
kuweka katika kategoria kauli mbalimbali za utoupole zinazojitokeza kwenye vibandiko katika 
matatu. Katika uwasilishi, makala haya yanabainisha makundi mawili makuu: 

2.2.1. Kundi la 1: Utoupole katika vitendo 

• Matusi 
• Marekebisho ya wazi/malalamiko 
• Maswali yasiyofaa na au/machukulio yasiyofaa 
• Udhalilishaji 
• Visisitizi vya ujumbe 
• Kauli za dharau 
• Kauli za kunyamazisha 
• Vitisho 
• Kauli hasi 

2.2.2. Kundi la 2: Utoupole unaoashiriwa 

Utoupole unaoashiriwa hudhihirika kwa namna tatu kuu, yaani: 

• Utoupole kwa mujibu wa umbo: Vijembe/kukosoa imani/udunishaji 
Hapa, utoupole hudhihirika kwenye umbo la kauli yenyewe na katika maana ya kimuktadha ya 
tamko hilo. Utoupole wa aina hii huwa wa kuonekana wazi kwenye tamko hilo. Utoupole huu 
hujitokeza kupitia kwa urushaji wa maneno yasiyofaa, kuwahukumu watu kwa muonekano tu, 
kauli za kuwachekelea na kauli zinazoashiria mambo ya kuwakwaza. 

• Utoupole kwa mujibu wa jamii (utoupole wa kaida): dhihaka, tishio 
Utoupole huu hutokea kupitia kejeli, kuchekelea na kunuia kusumbua. Utoupole katika hali hii 
huwa umefichwa katika kejeli na kauli za kuchekelea hali ya mtu mwingine au hali fulani. 

• Utoupole kwa mujibu wa muktadha 
Utoupole huu huweza kuwa wa bayana ambapo kuna tofauti kubwa kati ya muktadha wa kauli 
iliyohitajika na ile iliyotolewa. Pia utoupole huu unaweza kuwa usiodhahiri kupitia kwa msemewa 
kukimya asiseme lolote palipotarajiwa kauli yake. Hurejelewa pia kama utoupole wa kutowasilisha 
chochote.  

3. Dhana ya ulengaji na ufasiri wa msikiaji 
Kwa mujibu wa Culpeper (2005) tamko lolote linastahili kuchunguzwa ili kubaini ikiwa limetolewa na 
msemaji kwa kusudi na lengo la kudhihirisha utoupole au ni kauli tu ya kawaida. Vilevile, tamko hilo 
linastahili kuchunguzwa ikiwa mapokezi yake kwa msikilizaji na tafsiri aliyolipa tamko hilo 
inamdhihirishia utoupole wa msemaji wa tamko au la. Hii ina maana kuwa wakati mwingine tamko 
huenda likatokea kama tamko la utoupole na lisimkwaze msikilizaji au wakati mwingine tamko 
likatolewa kama tamko linalokusudia upole lakini likaishia kuwa na utoupole kulingana na msikilizaji. 

 Culpeper (2005: 38) anaweka bayana namna tatu zinazoweza kutumiwa kubainisha utoupole. Kwa 
mujibu wake, tamko lolote linaweza kusemekana kudhihirisha utoupole ikiwa: 

(1) Msemaji anawasilisha tamko linaloukwaza/athiri uso wa msikilizaji kwa utoupole 
wa kimakusudi. 
(2) Msikilizaji analiona tamko hilo na/au kuichukulia tabia hiyo kama kuwa inautishia 
uso kimakusudi. 
(3) Mchanganyiko wa yote mawili; 1 na 2. 

Vigezo hivi vitatu vitaongoza matokeo katika makala haya. Makala yamechunguza kuwepo kwa 
ukusudiaji wa kuutishia, kuuathiri au kuukwaza uso kupitia jumbe zilizowekwa kwenye vibandiko 
katika matatu. Hata hivyo, kuwe ukusudiaji au la, makala pia yanatumia kigezo cha pili 
anachokitoa Culpeper (2005) kubainisha ikiwa kauli hizo kwenye vibandiko zinawakwaza na 
kuchukuliwa kuwa za kuukwaza uso na watumizi wa matatu, ambao ndio hadhira lengwa. Hali ya 
kuwepo kwa yote mawili pia inachunguzwa; kuwepo kwa kauli zinazoonekana kuwa za 
kimakusudi kutoka kwa mtoaji wa kauli hadi kwa msikilizaji na vilevile kumfikia msikilizaji kama 
kusudio la kuukwaza au kuutishia uso wake. Uchanganuzi wa hali hizi unawezesha kupata tofauti 
kamili baina ya kauli za kawaida tu na kauli zinazonuiwa kuwa utoupole uliokusudiwa, yaani, pale 
ambapo msemaji ana kusudi na msikilizaji/msomaji/mpokeaji wa tamko ana mwelekeo wa kuliona 
tamko hilo kama la kuukwaza uso. 

 Makala haya hivyo basi, yanaweka misingi wake katika maelezo ya Culpeper (2005) na 
wataalamu wenzake kama Watts (2003) na Mills (2003) katika kuuendeleza mjadala kuhusu kauli 
zilizo kwenye matatu ambazo jumbe zake zinaweza kutambulishwa kwa upole au utoupole na hasa 
upole au utoupole huu unapoonekana wa kimakusudi. 

4. Mjadala na Matokeo  

Katika sehemu hii, makala yanachunguza namna utoupole (katika hali zote zilizojadiliwa hapo juu) 
unavyodhihirika katika vibandiko vilivyo kwenye matatu zilizochunguzwa. Muhimu kuona kuhusu 
jumbe zote ni kwamba mbali na kuwa na utoupole, kwa namna fulani zina ucheshi fulani ambao 
yumkini umekusudiwa. 

4.1. Kauli za kunyamazisha 

Hizi ni kauli zinazolengwa kuwafanya walengwa kunyamaza bila kuuliza maswali hata 
wanaponyanyaswa. Katika kufanya hivyo, kauli zenyewe hukosa upole. Watoa taarifa 76% 
walieleza kwamba kauli 1 na 2 zinadhihirisha utoupole japo wengi kati yao (68%) walisema kuwa 
2 ni kauli yenye ucheshi. 

1. Matatu huwa haijai! 
2. Lipa bila fujo, hii kazi ni ngumu. 

Kauli kuwa matatu haijai inatolewa ili kuwanyamazisha abiria hata wakati utingo anawapakia 
abiria kuliko kiasi kinachokubalika kisheria. Pia, Mfano 2 unanuiwa kuwanyamazisha abiria hata 
wakati kondakta anapoongeza nauli kinyume na matarajio ya abiria hasa wanapokuwa safarini. 
Kauli hii ni ya kuwafanya wanyamaze na kulipa bila maswali au mtafaruku wowote. 

 Kunyamazishwa kunajitokeza pia kutokana na marekebisho ya wazi na malalamiko 
yanayodhihirishwa na kauli kwenye vibandiko. Abiria wanarekebishwa huku malalamiko 
yakiwekewa tabia zao mbalimbali kama vile; dharau, kelele, kujigamba/kujisifu, na kadhalika. 
Kauli 3 hadi 6 zinaonyesha hali hii. Kwa mfano, katika 3 mtu mnene anatishwa asiweze kujitetea 
hata nauli inapopandishwa. Ujumbe 5 unatumika kuwasuta wasichana warembo hivi kwamba 
hawawezi kutoa maoni yao hata wanapodhalilishwa. Mfano 6 unatumiwa kuwasuta wanaume 
wenye mazoea ya kuwatamani wasichana wachanga. 

3. Kuongeza uzani kama nakudai ni madharau. 
4. Jino moja, mswaki wa nini? 
5. Hata nyanya yako alikuwa manzi.2 
6. Kama sketi za shule zakuchanganya, kamshonee mkeo. 

Kwa ujumla, wastani wa 66% walijibu kwamba kauli 3 hadi 6 zinadhihirisha utoupole. Wote 
walieleza kuwa jumbe hizi zote isipokuwa 5 (48%) zina ucheshi. 

4.2. Kauli zinazoshurutisha 

Hapa, jumbe zinashurutisha na kuwalazimu abiria kufuata maagizo bila kuuliza maswali au bila 
kupewa maelezo yoyote ya kwa nini. Kwa mujibu wa mielekeo ya Culpeper, mwanadamu hapendi 
kushurutishwa. Hivyo basi, utoaji wa kauli za kushurutisha kama hizi unaathiri na kuutishia uso 
wa msikilizaji, ambaye kwa muktadha huu ni abiria kwenye matatu. Kauli zinazotoa ujumbe wa 
kushurutisha basi zinaonyesha utoupole. 
  

                                                 
2 Lugha ya mtaa kumaanisha msichana, hasa mrembo. 

7. Hakuna kupiga simu wala kutuma jumbe. 
8. Usitoe viatu kwa gari. 
9. Kama hutaki kulipa shuka. 
10. Usisimame ndani ya gari. 
11. Usiteme mate hapa, si una handbag? 

Katika 7, abiria wanakatazwa kupiga simu na katika 8 abiria wanakatazwa kutoa viatu. Kauli 7-11 
zote zinaonya dhidi ya kufanya jambo moja au lingine, liwe ni kutosimama (10), kutolipa nauli (9) 
au hata kutema mate (11). Zote hizi ni kauli zinazoshurutisha. Kauli shurutishi ni kati ya jumbe 
zilizoonwa na watoa taarifa wengi (92%) kuwa na utoupole japo 44% walisema kuwa zina ucheshi. 

4.3. Maswali yasiyofaa na/au machukulio yasiyofaa 

Jumbe kwenye vibandiko hivi ni maswali balagha yanayokusudiwa kumfanya abiria kutolalamika 
au kuuliza lolote. Watoa taarifa wengi (92%) waliziona jumbe 12-14 kama ambazo hazina upole 
na karibu wote (88%) hawakuona ucheshi katika jumbe hizi. 

12. Unasema gari halina watu, wewe umekuja na wangapi? 
13. Pilipili usioila yakuwashia nini? 
14. Unasema gari haina watu kwani dere3 na konda4 ni ng’ombe? 

Mf. 13 unaonyesha kwamba sio tu mtu binafsi anayezuiwa kulalamika lakini hata kumtetea abiria 
mwingine pia ni marufuku kwa kuwa hiyo ni pilipili usiyoila! Abiria anapoingia kwenye matatu 
kauli zilizo kwenye matatu zinamfanya kunyamaza kutokana na ukosefu wa upole kwenye kauli 
hizo. Hata ikiwa angetaka kumshauri dereva kuondoka au angependa kuomba kushuka garini kwa 
kukosa abiria, jumbe 12 na 14 zinamzuia kufanya hivyo kutokana na utoupole wake. 

4.4. Kauli hasi 

Kauli 15 hadi 19 ni hasi kwa kuwa zinaudhi uso na hivyo zinaashiria utoupole, hata hivyo, kwa 
namna yake kauli hizi zina ucheshi na ukweli fulani unaodhihirika kutoka kwazo. 

15. Ujinga ni kumpa konda elfu atoe mbao. 
16. Ujinga in kuambia kondakta shukisha na umekaa mbele na dereva. 
17. Mzee ni wewe! 
18. Unasema gari yangu ni mzee na hauna hata baiskeli. 
19. Kama muziki ni wa sauti ya juu, basi wewe ni mzee sana. 

                                                 
3 Lugha ya mtaa, ukatizo wa neno dereva. 
4 Lugha ya mtaa, ukatizo wa neno kondakta, yaani utingo. 

Kauli hizi ni hasi kwa abiria wanaotaka kulalamikia hali yoyote wasiyoipendelea katika matatu. 
Kwa mfano, hawawezi kuomba sauti ya muziki ipunguzwe (19) ama kumwomba utingo awasiliane 
na dereva ili washuke kama wameketi kando ya dereva (16) kwa kuwa wakifanya hivyo 
wataonekana wajinga. Wanafaa kumweleza dereva. Hata kama gari linakaa kuukuu au 
halijakarabatiwa, inakuwa vigumu kusema lolote kwa sababu tayari jambo hilo limekanushwa (17). 
Fauka ya yote, abiria wanaonywa kwa njia ya ucheshi (lakini yenye utoupole) dhidi ya kumpa 
utingo noti ya kiwango kikubwa (15), abiria, yaonekana, wanafaa kubeba pesa yenye thamani 
ndogo. Kinyume na hali nyingi tulizozichunguza, ni watoa taarifa wachache sana (28%) 
waliotambua utoupole katika jumbe 15-19, kwa hakika wengi (68%) waliziona kama jumbe cheshi. 

4.5. Vitisho 

Utoupole pia ulidhihirika kwenye kauli zilizodhihirisha vitisho vilivyo wazi kwa abiria. Hata 
hivyo, ingawa jumbe hizo zinaashiria utoupole, zinatumia lugha yenye kulete ucheshi. Mifano ya 
kauli hizo ni kama inavyodhihirika katika mifano 20 hadi 23. 

20. Lete ujanja wako hapa tukuonyeshe ujinga wetu. 
21. Ukiingia kwa gari nyamaza, makelele achia tuktuk. 
22. Lala uporwe. 
23. Salimia watu, pesa huisha. 

Abiria anatishwa kuwa akilala akiwa garini ataporwa (22). Vilevile, wanatishwa dhidi ya kuongea 
wakiwa ndani ya matatu (21). Abiria wanatishwa kwamba pesa huweza kuisha na kwa hivyo ni 
muhimu kuwapa watu salamu (23), hivyo watu wanaonywa dhidi ya kujishaua kwa sababu ya 
utajiri. 72% ya watoa taarifa wetu walisema kuwa kauli hizi zina utoupole. 

4.6. Matusi (hasa kwa jinsia ya kike) 

Sehemu hii inahusu kauli mbalimbali zilizopatikana kuwa na jumbe zilizoonekana kuwa matusi 
kwa baadhi ya watumizi wa matatu. Ni muhimu kutaja kuwa, kauli zilizopatikana kwenye 
vibandiko katika matatu ziliegemea zaidi upande wa wanawake au jinsia ya kike. Hata hivyo, 
kinachoonekana kama matusi kwa mmoja huenda si matusi kwa mwingine. Baadhi ya kauli 
zilizodhihirisha utoupole wa aina hii ni: 

24. Mwanamke akiwa mang’aa vunja mguu. 
25. Warembo ni kama maembe, ukisubiri yaive wengine wala kwa chumvi. 
26. Matatu ni kama wanawake, ukikosa mmoja ngoja mwengine. 
27. Utamu wa lori ni kama msichana mrembo; angalia nyuma! 
28. Wanawake wakishawamaliza wanaume, wanamrudia Mungu. 

Baadhi ya kauli hizi zilionekana kuwakwaza watumizi wa matatu kwa kukosa upole ilhali zilikuwa 
ucheshi kwa wengine. Watumizi wengi, hasa wanawake (76%), walizichukulia kauli hizi kama kioo 
kinachomulika jamii iliyo na ubabedume; jamii inayomthamini mwanamume na kumdharau mwanamke. 
Kauli 27 iliwafurahisha vijana wengi (66%) huko wakiiona kama kauli ya kuchekesha lakini wanawake 
(hasa wenye umri wa makamo – 92%) wakiona kauli hii kama matusi na ya kumdhalilisha mwanamke. 

24. Mwanamke akiwa mang’aa vunja mguu. 
25. Warembo ni kama maembe, ukisubiri yaive wengine wala kwa chumvi. 

Kauli mbili (24 na 25) zina ujumbe mkali ambao hauonekani kuwafurahisha wanawake (92%) hata 
ikiwa unanuiwa kuwachekesha. Watoa taarifa 62% walieleza kwamba kauli ya 25 inaweza 
kusababisha maadili potovu kuwa wasichana wanaweza kushiriki mapenzi hata wakiwa wangali 
wadogo. 62% ya wahojiwa waliarifu kuwa ujumbe 24 unaendeleza dhuluma za kijinsia. Jumbe hizi 
zote basi zinaashiria utoupole zaidi kwa jinsia ya kike japo 62% ya wavulana waliziona kuwa 
cheshi na wala sio matusi. Kama nadharia ya upole inavyoeleza, upole na utoupole ni masuala 
yanayohusu mambo mengi: muktadha, umri, jinsia na migao mingine ya makundi. 

4.7. Utoupole kwa mujibu wa umbo: vijembe/kukosoa imani/udunishaji 

Kauli za utoupole wa aina hii huhusisha matumizi ya vijembe, kukosoa imani na udunishaji wa 
watu na tabia au sifa zao. Kauli zinazotolewa zinabeba jumbe zilizo na uashiriaji mwingi kwa 
mambo tofautitofauti huku umbo na maana ya kauli husika ikiwa dhahiri. Kauli hizi ni za moja 
kwa moja na hazizingatii mikakati yoyote ya upole au kumjali mpokeaji wa jumbe zilizo kwenye 
vibandiko hivyo. Kauli zilizodhihirisha hali hii ni kama vile: 

29. Unajifanya kwa gari unapiga kelele wakati kwa nyumba unakimya kama maji ya mtungi. 
30. Kupanda popote, kushuka ni steji. 
31. Hakuna steji ya kumi. 
32. Nauli haijapanda ni wewe umesota. 
33. Usitoe viatu tafadhali, nzi zimeshiba zikalala. 

Hapa tunaona vijembe kama inavyojitokeza kwenye 29. Ni ujumbe unaolenga kuwanyamazisha 
wanaume kwa kuashiria kuwa yeyote akilalamika, basi nyumbani huwa hana sauti. Hili ni jambo 
la aibu kwa wanaume na kwa hivyo kutokana na utoupole huo wananyamazishwa. Ujumbe katika 
31 umetolewa pasipo matumizi yoyote ya mikakati ya upole kwa kuwa ujumbe unatolewa moja 
kwa moja. Kauli ya 32 na 33 zinaashiria udunishaji. Japo kauli hizi zina ucheshi, ujumbe wake 
hauna upole. 

4.8. Utoupole kutokana na kaida 

 Hapa, utoupole huwa umefichwa kwa kejeli/dhihaka na kuchekelea au kusumbua. Dhihaka na 
vitisho vinatolewa wakati mwingine kwa njia ya wazi na wakati mwingine kwa njia isiyo dhahiri. 
Utoupole wa aina hii unabainishwa na kaida za jamii husika. Baadhi ya kauli zilizodhihirisha hali 
hii ni: 

34. Hatusemi wewe ni mnono, lakini ukikalia viti mbili, LIPIA. 
35. Kama uko na haraka shuka uende na ambulance. 
36. Kama una haraka, shuka ukimbie. 
37. Waringa umepimwa? 
38. Masomo yakizidi gharama, tumia ujinga. 
39. Usifungue kioo, kama ulitaka upepo ungepanda bodaboda. 

Kaida za kijamii hukataza kumwita mtu “mnono,” hata hivyo, kejeli inatumika katika 34 kupitisha 
ujumbe uo huo na kumlazimisha mtu mnene kulipa nauli zaidi bila kuteta. Ucheshi unaojitokeza 
hapa unaandamana na utoupole kwa mhusika. Ujumbe kwenye 36 pia ni kejeli kwa kuwa 
haiwezekani mtu akaenda mbio kuliko gari. Kusudi hapa ni kuwafanya abiria wasilalamike 
kupotezewa muda. Kauli yenyewe haina upole wowote kwa mujibu wa wahojiwa wengi (68%). 
Ujumbe unaopatina kwenye 37 unanuiwa kutoa dhihaka kwa yeyote mwenye tetesi za aina yoyote 
ile. Ni suala ambalo kwa hakika halina mafumbo, kupimwa kunakorejelewa hapa ni kule kwa 
ugonjwa wa ukimwi, ugonjwa ambao kwa kawaida, japo kimakosa, unahusishwa na kifo. Kwa 
sababu hii, japo ujumbe huu huweza kusababisha ucheshi kutegemea nani anayeambiwa na nani 
na vipi, lakini kwa watoa taarifa wengi (78%), huu ni usemi unaokosa upole. 

 Tathmini za jumbe nyingine kwenye vibandiko zilidhihirisha utoupole uliojitokeza bayana kwa 
kuwa makala haya yalilenga kauli zilizokwisha andikwa kwenye vibandiko na hivyo tayari kauli 
ilikwisha kutolewa na hakuna nafasi na kuwa kimya ili kuonyesha utoupole wa kimuktadha 
usiowazi. 

40. Usiniambie nitakupa nikikaa vizuri, chunga lugha yako! 
41. Uniite makanga kwa gari lakini kwangu naitwa sweetie. 

Kauli 40 na 41 zinaonekana kujibu tamko ambalo limekwisha fikiriwa na kondakta na dereva 
linalowapitia akilini watumizi wa matatu au hata wanalopenda kulitumia watumizi hao. Kuhusu 
40, ucheshi unajitokeza kwa kuwa “kukaa vizuri” kunafsiriwa katika muktadha wa ngono. Hii 
ndiyo sababu sehemu ya pili ya usemi huo inashauri juu ya haja ya kuwa makini katika matumizi 
lugha. Hii itakuwa kauli nzuri na yenye upole. Kondakta anaiona kauli hiyo kama inayovuruga 
kazi yake na ndiyo sababu kukatolewa kauli inayokosa upole kwa mtumizi matatu ili kila mara 
awe amehifadhi pesa mahali pa kufikia kwa urahisi. Watoa taarifa 78% waliiona kauli hiyo kuwa 

na utoupole na yenye kusababisha aibu. 18% walisema kuwa ina ucheshi. Mfano wa pili 
unaonyesha ni kweli kuwa anayelipwa nauli pale kwenye matatu ni makanga (ambalo ndilo jina na 
cheo chake haswa) lakini badala ya kufurahia anapoitwa jina hilo kuwa ameheshimiwa kwenye 
kazi yake, kauli inatolewa yenye utoupole. Hivi panakuwa na tofauti baina ya kauli iliyotarajiwa, 
ya upole, na kauli inayotolewa, ya utoupole.  

 Kauli zilizojaa kejeli na dhihaka zinaunda sehemu na silimia kubwa (26.5) ya kauli zilizo 
kwenye vibandiko katika matatu. Matokeo haya yanaonyesha namna malengo makuu ya kauli hizi 
yanavyonuia kuwafurahisha abiria kupitia mbinu mbalimbali za kujaribu kuuficha utoupole. 

5. Sababu za utoupole 

Sehemu hii inatoa sababu mbalimbali kama tathmini iliyofanywa kutokana na kauli mbalimbali 
zilizojitokeza kwa jumbe kwenye vibandiko. Hoja hizi zinatokana na data iliyokusanywa kutoka 
kwa kondakta na dereva wake kuhusu kauli zilizo kwenye vibandiko vilivyo kwenye matatu zao. 
Sababu zifuatazo ziliweza kubainishwa: 

5.1. Ukataaji 

Kondakta anajitia hamnazo kwa yanayofanywa na abiria kama vile wanaojionyesha kuwa 
warembo. Au wanaomdharau yeye na kujiona kuwa bora kumliko kondakta. Kondakta basi huona 
vibandiko kuwa njia rahisi ya kutoidhinisha msimamo, mtazamo na tabia zao. Kutokana na hali 
kama hii ndipo tunapata kauli kwenye vibandiko kama 5 na 37 miongoni mwa kauli nyinginezo 
kama zilivyojadiliwa katika kazi hii. 

5. Hata nyanya yako alikuwa manzi. 
37. Waringa umepimwa? 

5.2. Tishio la uso 

Wakati mwingine kutokana na kauli au hata madharau kutoka kwa abiria ambao wanajaribu 
kuidunisha kazi ya ukondakta ndipo kauli zinapowekwa kwenye vibandiko kujaribu kuikabili hali 
hiyo kutoka kwa abiria. Kwa mfano, kauli zinazomsaidia kondakta na hata dereva kujaribu 
kuukinga uso wao kutokana na kukashifiwa na kudharauliwa na abiria ni kama vile 29 na 41.  

29. Unajifanya kwa gari unapiga kelele wakati kwa nyumba unakimya kama maji ya mtungi. 
41. Uniite makanga kwa gari lakini kwangu naitwa sweetie. 

5.3. Uonyeshaji wa mamlaka 

Kuna mwelekeo wa kauli kwenye vibandiko zinazoonyesha hisia za kiubabedume ambazo 
zinanuiwa kuonyesha mwanamume ni mtu mwenye nguvu na mwanamke ni msumbufu au wakati 

mwingine hana nguvu/mamlaka yake mwenyewe. Kwa mfano kauli 41 inaonyesha kuwa akifika 
kwake anatambuliwa na kupewa hadhi na mapenzi. Wakati mwingine kondakta hutaka kuonyesha 
kuwa pia naye ana nguvu na hivyo asidharauliwe hata na wanaume wenzake. Hili linajitokeza 
vizuri katika ujumbe 20. 

20. Lete ujanja wako hapa tukuonyeshe ujinga wetu hapa. 
41. Uniite makanga kwa gari lakini kwangu naitwa sweetie. 

5.4. Kujihisi waliodharuliwa, wasio na uwezo na kuvunjika moyo       

 Wakati mwingine kuna mambo yanayotokea katika matatu na kuwafanya kondakta na hata 
dereva kujihisi wanaodharauliwa na wasio na uwezo. Kutokana na mambo kama hayo, jumbe 
huwekwa kwenye vibandiko ili kukabili abiria walio na tabia hizo. Kwa mfano, kauli kama 15 
inatokana na kondakta kujihisi kudharauliwa na abiria na hivyo anaibandika kama kujibu. Vilevile, 
kauli kama ya ujumbe 20 na 41 hutolewa kutokana na kondakta na dereva kuhisi kuwa 
wanadharauliwa na kuonekana wajinga na abiria wengine kutokana na kazi wanayoifanya. Hapa, 
wao huhisi wasiojiweza na hivyo kutoa kauli zilizo na utoupole. 

15. Ujinga ni kumpa konda elfu atoe mbao. 
20. Lete ujanja wako hapa tukuonyeshe ujinga wetu. 
41. Uniite makanga kwa gari lakini kwangu naitwa sweetie. 

5.5. Haja ya kushambulia/kuudhi 

Zipo kauli nyingine zilizopatikana kwenye vibandiko ambazo nia yake zaidi ni kuchokoza abiria. 
Kwa mfano: kauli 24 hadi 285 tulizozijadili kuwahusu wanawake hazina misingi ya kujibu hali 
fulani lakini zinatolewa tu ili kuwachokoza. Pia, kauli nyingine ni za kuwachokoza watu wa hadhi 
ya juu na nyingine zikiwachokoza walioudhika kutokana na msongamano wa magari barabarani 
unaowachelewesha kufika kazini na kwingineko. Kwa mfano jumbe zilizo kwenye 35 na 366. Kauli 
kama hizi ni uchokozi tu kwa wale wanaotatizwa na kucheleweshwa barabarani labda na 
msongamano au matatu kusimamasimama ili kusaka abiria zaidi.     

24. Mwanamke akiwa mang’aa vunja mguu. 
28. Wanawake wakishawamaliza wanaume, wanamrudia Mungu. 
35. Kama uko na haraka shuka uende na ambulance. 
36. Kama una haraka, shuka ukimbie. 

                                                 
5 Ni muhimu kutaja kwamba kuna sababu nyingi za matumizi kama haya ikiwa ni pamoja na kuakisi dhanagande 

kuhusu wanawake kama zinavyojidhihirisha katika jamii yenye mfumo wa ubabedume. 
6 Sababu nyingine inaweza kuwa kuwarai abiria wawe watulivu. Kuna uwezekano wa kuwa na sababu zingine za 

kusababisha matatu kuchelewa mbali na msongamano wa magari. 

5.6. Haja ya kufurahisha 

Kauli nyingine kwenye vibandiko zilisemwa kutolewa kwa ajili ya kuchekesha na kuwaburudisha 
abiria. Kauli kama hizi zinatolewa kumfanya abiria atabasamu na hata kucheka. Kauli hizi hazina 
ujumbe maalum lakini zinakejeli hali mbalimbali anazojipata abiria. Kwa mfano kauli 12, 14 na 
16. Maswali balagha haya hayana ujumbe maalum ila kutaka kumkejeli na kumchekesha tu abiria 
anapotaka kulalamikia gari kutokuwa na watu na hivyo kuhofia kuchukuwa muda mrefu kupata 
abiria wa kutosha. Hata hivyo ni kweli kuwa kauli hizo bado zina utoupole uliojificha unaoweza 
kuwa dhahiri zaidi kutegemea hali alimo msomaji wa kauli hizo. 

12. Unasema gari halina watu, wewe umekuja na wangapi? 
14. Unasema gari haina watu kwani dere  na konda ni ng’ombe? 
16. Ujinga in kuambia kondakta shukisha na umekaa mbele na dereva. 

5.7. Sababu za utoupole kitakwimu 

Matokeo katika jedwali ya hapo chini yanaonyesha haja ya kuburudisha na kuwafurahisha abiria 
ina asilimia kubwa (45.8%) ikilinganishwa na sababu nyingine. Inaelekea basi hii ndio sababu kuu 
ya kuweka vibandiko hivi japo inatokea kuwa vina utoupole. Haja ya kuudhi inafuata katika nafasi 
ya pili na asilimia 17.6. Matokeo haya yanaonesha kuwa, licha ya kuwa haja ya kuwafurahisha 
abiria ndilo lengo kuu, kuna kauli mbalimbali pia zinazolenga kuwaudhi abiria moja kwa moja bila 
nia ya kuwafurahisha. Vilevile, hii ina maana kuwa, hata wakati lengo kuu ni kufurahisha na hivyo 
kuibua ucheshi, kauli hizo zinaishia kuibua hisia za utoupole unaolengwa kwa abiria wenye sifa 
mbalimbali. 
 
Jedwali: Sababu za utoupole kitakwimu 

Sababu Asilimia % 

Ukataaji 14.2 

Tishio la uso 4.3 

Uonyeshaji wa mamlaka 7.4 

Kujihisi waliodharuliwa, wasio na uwezo na 
kuvunjika moyo 

10.7 

Haja ya kushambulia/kuudhi 17.6 

Haja ya kufurahisha 45.8 

Jumla 100.0 

6. Hitimisho 

Jumbe anuwai hupatikana katika vibandiko vilivyo kwenye matatu. Jumbe hizi huwa katika lugha 
ya Sheng’ na Kingereza ingawa inadhihirika kuwa lugha ya Kiswahili ikipendelewa sana. Hata 
hivyo, makala haya yamejikiata katika jumbe zilizoandikwa kwa lugha ya Kiswahili japo chache 
zimetumia maneno ya Kiingereza na Sheng. Jumbe kwenye vibandiko hivi ni njia kuu ya 
mawasiliano katika usafiri wa matatu. 

 Kama utafiti huu ulivyobainisha idadi kubwa ya jumbe katika vibandiko hivi huwa na ucheshi 
kulingana na wasafiri wengi wanaotumia matatu (ambao kwa wingi ni vijana wanaokwenda na 
kutoka kazini, shuleni na kadhalika). Hata hivyo jumbe nyingine zinaonekana kuwakwaza 
watumizi hao wa matatu wanapoandamana na watu wanaowaheshimu kama vile mzazi na 
mwanawe wanapoenda shuleni au mwalimu na mwanafunzi wanaposafiri kwa ajili ya hafla fulani 
kwa kutumia matatu. Hapa, kauli hizi zinakosa ucheshi na upole kutokana na muktadha. Ucheshi 
huu umetumiwa kufikisha jumbe mbalimbali kwa madhumuni tofautitofauti kama kazi hii 
ilivyobainisha. Lengo kuu lililobainika zaidi ni kuwa jumbe kwenye vibandiko zinalenga 
kuwaburudisha abiria. Hata hivyo, ucheshi huo uliojazwa kwenye vibandiko katika matatu 
unafungamana na utoupole kwa watumizi wengine wa matatu. 

Kiambatisho A 

Jumbe kutoka kwa vibandiko kwenye matatu zilizotumika katika kazi hii. 
1. Matatu huwa haijai! 
2. Lipa bila fujo, hii kazi ni ngumu. 
3. Kuongeza uzani kama nakudai ni madharau. 
4. Jino moja, mswaki wa nini? 
5. Hata nyanya yako alikuwa manzi. 
6. Kama sketi za shule zakuchanganya, kamshonee mkeo. 
7. Hakuna kupiga simu wala kutuma jumbe. 
8. Usitoe viatu kwa gari. 
9. Kama hutaki kulipa shuka. 
10. Usisimame ndani ya gari. 
11. Usiteme mate hapa, si una handbag? 
12. Unasema gari halina watu, wewe umekuja na wangapi? 
13. Pilipili usioila yakuwashia nini? 
14. Unasema gari haina watu kwani dere na konda ni ng’ombe? 
15. Ujinga ni kumpa konda elfu atoe mbao. 

16. Ujinga in kuambia kondakta shukisha na umekaa mbele na dereva. 
17. Mzee ni wewe! 
18. Unasema gari yangu ni mzee na hauna hata baiskeli. 
19. Kama muziki ni wa sauti ya juu, basi wewe ni mzee sana. 
20. Lete ujanja wako hapa tukuonyeshe ujinga wetu hapa. 
21. Ukiingia kwa gari nyamaza, makelele achia tuktuk. 
22. Lala uporwe. 
23. Salimia watu, pesa huisha. 
24. Mwanamke akiwa mang’aa vunja mguu. 
25. Warembo ni kama maembe, ukisubiri yaive wengine wala kwa chumvi. 
26. Matatu ni kama wanawake, ukikosa mmoja ngoja mwengine. 
27. Utamu wa lori ni kama msichana mrembo; angalia nyuma! 
28. Wanawake wakishawamaliza wanaume, wanamrudia Mungu. 
29. Unajifanya kwa gari unapiga kelele wakati kwa nyumba unakimya kama maji ya mtungi. 
30. Kupanda popote, kushuka ni steji. 
31. Hakuna steji ya kumi. 
32. Nauli haijapanda ni wewe umesota. 
33. Usitoe viatu tafadhali, nzi zimeshiba zikalala. 
34. Hatusemi wewe ni mnono, lakini ukikalia viti mbili, LIPIA. 
35. Kama uko na haraka shuka uende na ambulance. 
36. Kama una haraka, shuka ukimbie. 
37. Waringa umepimwa? 
38. Masomo yakizidi gharama, tumia ujinga. 
39. Usifungue kioo, kama ulitaka upepo ungepanda bodaboda. 
40. Usiniambie nitakupa nikikaa vizuri, chunga lugha yako! 
41. Uniite makanga kwa gari lakini kwangu naitwa sweetie. 

Kiambatisho B 

Jumbe zilizopatikana kwenye vibandiko lakini hazikutumika katika kazi hii. 
1. Afadhali kuraruka nguo kuliko kuraruka akili. 
2. Dawa ya mapenzi ni kupendana. 
3. Dere ako na bibi donda anatafuta. 
4. Hakuna stage inaitwa ‘hapo dere’. 

5. Hata ukinipa bure sitaki. 
6. Ikiwa dereva hamakiniki mripoti kwa mwalimu mkuu. 
7. Iko nafasi ya kulala. 
8. Kama hutaki kukalia kiti ya nyuma basi ng'oa uweke mbele. 
9. Kama si marijuana, hatungejuana. 
10. Kama unachelewa, si ungesafiri jana? 
11. Kazi ya moyo ni kusukuma damu, kupenda ni kiherehere. 
12. Kila nyani na starehe yake, yako ni gani? 
13. Mapenzi ni pesa, maua pelekea nyuki. 
14. Mbona nipimwe na hakuna dawa? 
15. Mwanamke akiwa mang’aa rudisha kwao. 
16. Mwanamke huwa na wasiwasi kuhusu maisha yake hadi anapompata mwanamume. 
17. Mwanamke ni mahindi (kwenye kiguguta) ya kila mwanamume aliye na meno kula. 
18. Nyumba ndogo raha, usijali starehe bora ufike. 
19. Ukiwa na kumi nunua avovado upake miguu uteleze mpaka town. 
20. Unaninyima lane, si uikunje basi? 
21. Urefu hutoka kwa Mungu, Upana ni bidii yako. 
22. Utamu wa lorry nikupanda nyuma. 
23. Utamu wa njugu ni kula moja moja. 

